
Bismillahirahmanirrahim

Assalamualaikum Warahmatullahi Wabarakatuh, Salam Sejahtera

dan Salam Malaysia Madani.
SALUTASI - rujuk lampiran yang disediakan

MUKADIMAH

1. Alhamdulillah, setinggi-tinggi kesyukuran kita panjatkan ke
hadrat Allah SWT kerana dengan limpah rahmat dan izin-
Nya, kita dapat berhimpun pada malam yang penuh
bermakna ini bagi meraikan Majlis Penutupan Karnival
Sukan Siswa UniKL (USSC) Ke-20. Terlebih dahulu saya
ingin  merakamkan setinggi-tinggi penghargaan kepada
Universiti Kuala Lumpur atas jemputan untuk bersama-sama
memeriahkan majlis ini. Lebih istimewa, saya berpeluang
bertemu dan menyantuni mahasiswa-mahasiswi terbaik
UniKL, khususnya para atlet yang mewakili ke semua 12

kampus UniKL.



2. Saya amat berbesar hati kerana ini merupakan kali kedua
saya berpeluang menyaksikan sendiri kemeriahan Majlis
Penutupan Karnival Sukan Siswa UniKL. Melihat kepada
perarakan masuk setiap kontinjen sebentar tadi benar-benar
membangkitkan rasa bangga. Wajah-wajah yang penuh
keyakinan, semangat berpasukan yang utuh serta disiplin
yang tinggi membuktikan bahawa anda semua bukan sahaja
hadir untuk bertanding, malah membawa bersama maruah
dan nama baik kampus masing-masing. Saya yakin setiap
atlet telah memberikan komitmen sepenuhnya, berjuang
dengan penuh integritt dan mempamerkan semangat
kesukanan yang tinggi sepanjang kejohanan ini

berlangsung.



MENGENAI USSC 2026

Hadirin sekalian,

3. Saya dimaklumkan bahawa Karnival Sukan Siswa UniKL
merupakan antara program tahunan yang paling dinanti-
nantikan oleh para mahasiswa sekalian. la bukan sekadar
sebuah medan pertandingan, malah menjadi platform yang
menyatukan mahasiswa daripada pelbagai kampus untuk
berinteraksi, membina  persahabatan,  mengukuhkan
ukhuwah serta memupuk semangat kekitaan sebagai satu
keluarga besar UniKL. Bak kata pepatah, “seikat bak sirih,

serumpun bak serai”.

4. Setiap tahun, kampus-kampus UniKL diberi peluang secara
sistem penggiliran untuk menjadi tuan rumah sempena
penganjuran USSC. Sudah tentu amanah ini bukan sesuatu
yang mudah. la memerlukan perancangan yang teliti,

kerjasama dan komitmen yang tinggi daripada seluruh



jawatankuasa. Saya percaya setiap tuan rumah sentiasa
berusaha memberikan pengalaman terbaik kepada semua
peserta, bukan sahaja melalui penganjuran pertandingan
yang berkualiti, malah dengan pelbagai aktiviti sampingan
yang mencerminkan identiti serta keunikan kampus masing-

masing.

. Oleh itu, saya ingin merakamkan setinggi-tinggi tahniah
kepada Sektor Pembangunan Mahasiswa dan Gaya Hidup
Kampus UniKL terutamanya kepada Sektor Pembangunan
Mahasiswa dan Gaya Hidup Kampus, UniKL British
Malaysian Institute (UniKL BMI) selaku tuan rumah USSC
Ke-20 atas penganjuran kejohanan ini dengan begitu
cemerlang sekali. Tahniah juga kepada seluruh abhli
jawatankuasa, pegawai sukan, sukarelawan dan semua
pihak yang telah bertungkus-lumus dalam memastikan

setiap perjalanan program berlangsung dengan jayanya.



6. Saya difahamkan penganjuran kali ini melibatkan lebih
daripada 1,476 atlet, 456 pegawai serta hampir 200 orang
sukarelawan. Angka ini menggambarkan betapa besarnya
skala penganjuran USSC. Sudah tentu kejayaan ini tidak
mungkin dapat dicapai tanpa semangat kerjasama, dedikasi
dan pengorbanan daripada semua pihak. Syabas dan
tahniah saya ucapkan kepada seluruh warga kerja yang

telah menjayakan USSC ini.

7. Penghargaan yang tidak terhingga juga saya tujukan kepada
semua atlet yang telah mengambil bahagian dalam 13 acara
sukan melibatkan 28 kategori pertandingan. Saya percaya
kejayaan berada di sini bukanlah sesuatu yang datang
dengan mudah. la menuntut latihan yang konsisten, disiplin
yang tinggi, pengorbanan masa, tenaga serta kesungguhan
yang luar biasa. Anda semua wajar berbangga dengan

pencapaian tersebut.



8. Alhamdulillah, malam ini merupakan detik kemuncak yang

dinantikan oleh seluruh warga UniKL. Sebentar lagi kita
akan mengetahui kampus manakah yang bakal dinobatkan
sebagai Juara Keseluruhan Karnival Sukan Siswa UniKL Ke-

20 ini.

. Berdasarkan rekod penganjuran sejak tahun 2005,

sebanyak tujuh kampus pernah menjulang kejuaraan
keseluruhan USSC. Sejarah ini membuktikan bahawa setiap
kampus mempunyai tradisi kecemerlangan dan budaya
kesukanan yang tersendiri, sekali gus menjadikan
persaingan pada setiap edisi semakin sengit dan menarik.

Kampus — kampus tersebut ialah:

BIL. KAMPUS TAHUN KEJUARAAN BILANGAN
JUARA
1. | UniKL MIAT DRAGON |2011,2012,2013,2014,2017 6 KALI
& 2018
2. |UniKL BMI SPARTAN 2006, 2007, 2008, 2009 & S5 KALI
BEES 2010
3. |UniKL MSI MATADOR 2022, 2023 & 2024 3 KALI




4. | UniKL BUSINESS 2019, 2025 2 KALI
SCHOOL BEAST
UniKL MFI ROOSTERS 2005 1 KALI
UniKL MIMET 2015 1 KALI
HAMMERHEAD
UniKL MICET LIONS 2016 1 KALI

10. Siapakah pula yang bakal melakar sejarah pada malam ini?

Adakah UBIS Beast

terus mempertahankan

keunggulan mereka? Mampukah tuan rumah UniKL BMI
Spartan Bees merampas kembali kejuaraan di hadapan
penyokong sendiri? Atau adakah kita bakal menyaksikan
lahirnya juara baharu yang mencipta sejarah tersendiri?

Sama-sama kita nantikan keputusannya sebentar lagi.

11. Walau apa jua keputusannya nanti, saya berharap semua

kontinjen akan terus berbangga dengan pencapaian masing-

masing. Dalam sukan, kemenangan bukanlah satu-satunya



ukuran kejayaan. Keberanian untuk mencabar diri,
semangat untuk bangkit selepas kegagalan dan
kesungguhan untuk terus memperbaiki prestasi merupakan
kemenangan yang sebenar. Teruskan berusaha, kekalkan

disiplin dan jangan pernah berhenti bersukan.

PERANAN SUKAN

Hadirin serta mahasiswa-mahasiswi yang saya kasihi sekalian,

12. Universiti Kuala Lumpur sentiasa komited melahirkan
graduan yang bukan sahaja cemerlang dari aspek akademik
dan kemahiran teknikal, malah memiliki keseimbangan dari
segi fizikal, mental, emosi dan sahsiah. Penganjuran USSC
merupakan  manifestasi komitmen tersebut dalam
membentuk graduan yang holistik, berdaya tahan serta
bersedia menghadapi cabaran dunia yang semakin

kompetitif.



13.

14.

Sebagai agensi yang menaungi Universiti Kuala Lumpur,
MARA sentiasa memberikan sokongan penuh terhadap
penganjuran aktiviti seumpama USSC ini kerana ia selari
dengan hasrat MARA untuk melahirkan modal insan yang

seimbang dari segi akademik, kemahiran serta sahsiah diri.

MARA komited menyalurkan pelbagai bentuk sokongan,
sama ada dari aspek kewangan, prasarana mahupun
sokongan strateqik, bagi memastikan program
pembangunan sukan dan gaya hidup sihat mahasiswa
seperti ini dapat dilaksanakan dengan lancar dan berkualiti
tinggi di seluruh kampus UniKL. Sokongan berterusan ini
merupakan bukti nyata komitmen MARA dalam
memperkasakan  pembangunan  holistik  mahasiswa,
khususnya buat anda semua yang berada di depan saya ini.
Ayuh kita berikan tepukan yang paling gemuruh bersama-

samalll

15.

16.

Sukan merupakan wadah terbaik dalam membentuk
karakter seseorang. Melalui sukan, mahasiswa belajar
mengenai disiplin, kepimpinan, pengurusan masa, kerja
berpasukan, komunikasi serta daya tahan menghadapi
tekanan. Nilai-nilai inilah yang akan menjadi bekalan penting
apabila anda melangkah ke alam pekerjaan dan memimpin

organisasi pada masa hadapan.

Justeru, saya ingin menyeru kepada semua mahasiswa dan
mahasiswi UniKL agar terus menjadikan aktiviti sukan
sebagai sebahagian daripada gaya hidup. Apabila tubuh
badan sihat, minda akan menjadi lebih cerdas, emosi lebih
stabil dan produktiviti akan meningkat. Inilah asas kepada
pembentukan graduan berkualiti yang mampu menyumbang

kepada pembangunan negara.

17. Saya percaya, USSC ini bukan sahaja melahirkan bakat-
bakat baharu yang dapat diketengahkan, malah hubungan
silaturahim antara mahasiswa daripada pelbagai kampus
akan terus diperkukuhkan. Semangat "We Are UniKL" bukan
sekadar slogan, tetapi menjadi nilai yang menyatukan

seluruh warga UniKL sebagai sebuah keluarga besar.

UniKL MASKOT 2026

Hadirin sekalian,

18. Pada tahun ini, buat julung kalinya nama, logo dan maskot
rasmi pasukan UniKL akan dilancarkan sempena dengan
Sambutan 60 Tahun MARA. Pelancaran ini merupakan satu
detik bersejarah yang menandakan permulaan kepada
pembentukan identiti rasmi kontinjen sukan UniKL sebagai
satu jenama yang lebih tersusun, profesional dan mudah

dikenali. Saya difahamkan pemilihan nama, logo dan maskot

ini dibuat berdasarkan Pertandingan Reka Cipta yang telah

diadakan pada 1 April hingga 25 Mei 2026.

19.

20.

Nama, logo dan maskot ini akan diguna pakai dalam setiap
penyertaan UniKL di kejohanan sukan peringkat
kebangsaan, bermula dengan Sukan Institusi Pendidikan
Tinggi (SUKIPT) yang bakal berlangsung pada bulan Ogos
2026. Penggunaan identiti rasmi ini bukan sahaja dapat
memperkukuhkan penjenamaan UniKL dalam arena sukan,
malah menjadi simbol perpaduan, semangat juang,

kebanggaan serta jati diri warga UniKL.

Selain itu, pelancaran ini dijangka dapat meningkatkan
semangat patriotisme dalam kalangan atlet dan kontinjen
UniKL, di samping mewujudkan imej yang lebih konsisten
serta profesional dalam setiap penyertaan di peringkat

kebangsaan. la  juga menjadi platform untuk

memperkenalkan identiti baharu UniKL kepada para
pemegang taruh, rakan strategik dan masyarakat umum,
sekali gus memperkukuhkan reputasi UniKL sebagai sebuah
institusi yang cemerlang bukan sahaja dalam bidang
akademik, malah dalam pembangunan sukan dan bakat

mahasiswa.

PENUTUPAN

Hadirin hadirat yang saya hormati sekalian,

21. Kepada para pemenang, saya ucapkan setinggi-tinggi
tahniah atas kejayaan yang diraih. Kepada yang belum
berjaya, usahlah berasa kecewa kerana setiap pengalaman
adalah guru yang paling berharga. Hakikatnya, anda semua
adalah juara kerana telah diberi kepercayaan mewakili
kampus masing-masing dan berjaya membuktikan semangat
juang, disiplin serta kesukanan yang membanggakan

sepanjang kejohanan ini.

22.

23.

Saya dimaklumkan, UniKL FC sedang berada di tangga
kedua Liga Bola Sepak IPT serta pasukan futsal UniKL di
kelompok teratas Liga Futsal IPT. Sukan bola sepak antara
sukan ‘favourite’ saya. Syabas kepada pasukan UniKL FC
dan pasukan futsal UniKL atas prestasi yang sangat
membanggakan setakat ini. Teruskan berjuang dalam baki
perlawanan pada hujung Julai ini. Perjalanan masih belum
tamat, jadi teruskan fokus, kekalkan semangat dan berjuang
habis-habisan. Kami semua mendoakan dan menyokong

anda. Ayuh UniKL!,

Sekali lagi, saya ingin merakamkan penghargaan kepada
UniKL British Malaysian Institute selaku tuan rumah, Sektor
Pembangunan Mahasiswa dan Gaya Hidup Kampus, para
pengadil, pegawai, jawatankuasa, sukarelawan serta semua
pihak yang telah menyumbang secara langsung mahupun

tidak langsung dalam menjayakan USSC Ke-20 ini. Semoga

24.

segala usaha dan pengorbanan ini menjadi amal kebajikan

yang diberikan ganjaran oleh Allah SWT.

Akhir kata, dengan lafaz Bismillahirrahmanirrahim, saya
dengan sukacitanya mengisytiharkan Karnival Sukan Siswa

Universiti Kuala Lumpur (USSC) Ke-20 ditutup secara

rasminya.

Sekian, wabillahi taufiq wal hidayah, wassalamualaikum

warahmatullahi wabarakatuh.

